ՀԻՄՆԱՎՈՐՈՒՄ
«Հայաստանի  Հանրապետության կառավարության 2016 թվականի մարտի 3-ի № 258-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման
 Անհրաժեշտությունը
Իրավական ակտի ընդունման անհրաժեշտությունը պայմանավորված է ՀՀ տարածքային կառավարման և զարգացման նախարարությանը (այսուհետ՝ Նախարարություն) նոր գործառույթների վերապահմամբ, գործառույթների առավել լիարժեք իրականացմամբ և նրա գործունեության արդյունավետության բարձրացմամբ: Մասնավորապես ուսումնասիրվել են նախարարությանը վերապահված գործառույթները և դրանք իրականացնող կառուցվածքային ստորաբաժանումների ծանրաբեռնվածությունը և արդյունավետությունը, որի արդյունքում անհրաժեշտություն է առաջացել փոփոխություններ կատարել աշխատակազմի կառուցվածքում:

 Ընթացիկ իրավիճակը և խնդիրները
Նախարարության աշխատանքները արդյունավետ կազմակերպելու նպատակով՝ քննարկվել են նախարարության գործառույթների անհրաժեշտության, նպատակահարմարության, ստորաբաժանումների միջև աշխատանքների հավասարաչափ բաշխման և աշխատակիցների ծանրաբեռնվածության հարցերը: Բազմակողմանի ուսումնասիրության արդյունքում՝ որոշվել է ՀՀ տարածքային կառավարման և զարգացման նախարարության աշխատակազմի կառուցվածքում առաջարկել հետևյալ փոփոխությունները.
1. Հայաստանի Հանրապետության տարածքային կառավարման և զարգացման նախարարության աշխատակազմի (այսուհետ` Աշխատակազմ) տեղական ինքնակառավարման վարչությունը, Աշխատակազմի ֆինանսատնտեսագիտական և տեղական բյուջեների վարչությունը միաձուլել և բաժանման ձևով վերակազմակերպել Աշխատակազմի տեղական ինքնակառավարման քաղաքականության վարչության, Աշխատակազմի ֆինանսատնտեսագիտական, հաշվապահական հաշվառման և համայնքային բյուջեների վարչության: 
1) Նշյալ փոփոխությունը պայմանավորված է համայնքային բյուջեների պլանավորման գործընթացում պետական լիազորված մարմնի դերի բարձրացմամբ: Մասնավորապես, «Տեղական ինքնակառավարման մասին» ՀՀ օրենքով սահմանված է, որ տեղական ինքնակառավարման ոլորտի համապատասխան լիազորված մարմինը համայնքային բյուջեների պլանավորման գործընթացում մեթոդական և խորհրդատվական օժանդակություն է 
ցուցաբերում համայնքներին, ինչպես նաև աջակցում է ֆինանսական համահարթեցման սկզբունքով համայնքներին ՀՀ պետական բյուջեից տրվող դոտացիաների հաշվարկման գործընթացում: Սույն գործառույթը նոր է նախարարության համար` այն պայմանավորված է «Ֆինանսական համահարթեցման մասին» ՀՀ նոր օրենքի (ՀՕ-202-Ն, 20.10.2016թ.) ընդունմամբ, համաձայն որի ՀՀ տարածքային կառավարման և զարգացման նախարարությունը հանդիսանալու է դոտացիաների գումարների հաշվարկման պետական լիազոր մարմին (հոդված 2, 1-ին մաս, 8-րդ կետ): Նախկինում սույն գործառույթն իրականացնում էր ՀՀ ֆինանսների նախարարությունը: Ուստի, հաշվի առնելով առկա համայնքների թիվը և կարևորելով համայնքների զարգացումը, որոշվել է կատարել համապատասխան փոփոխություն:

2. Անհրաժեշտություն է առաջացել նաև Աշխատակազմի տարածքային ներդրումային քաղաքականության և գործառնական ծրագրերի վարչությունը վերակազմավորման ձևով վերակազմակերպել տարածքային ներդրումային քաղաքականության և ենթակառուցվածքների զարգացման վարչության: Նված ստորաբաժանման ներքին կառուցվածքում առաջարկվում է ստեղծել նոր բաժին՝ Նախարարության ներքին ռեսուրսների և նոր հաստիքային միավորների հաշվին, որի ստեղծումը պայմանավորված է նոր գործառույթների ավելացմամբ: 
   1) «Տեղական ինքնակառավարման մասին» ՀՀ օրենքի 42-րդ հոդվածի /Համայնքի ղեկավարի գործունեությունը քաղաքաշինության և կոմունալ տնտեսության բնագավառում/ համաձայն` աղբահանության կազմակերպումը համայնքի ղեկավարի պարտադիր լիազորությունն է: Նույն օրենքի 95-րդ հոդվածի 8-րդ մասի համաձայն` պետության պատվիրակած յուրաքանչյուր լիազորության իրականացման նկատմամբ
մասնագիտական հսկողության բարձրագույն մարմինը այն պետական մարմինն է, որի իրավասության մեջ է մտնում այդ լիազորությունը: Սակայն հաշվի առնելով ներկայումս հանրապետությունում առկա  համայնքային թափոնների կառավարման ոլորտի ոչ բավարար իրավիճակը, անհրաժեշտություն է առաջանում պետական միասնական քաղաքականության մշակման և  իրագործման: 

Դրա հետ մեկտեղ, ներկայումս ուժը կորցրած ճանաչված ՀՀ կառավարության 2002 թվականի 1294-Ն որոշման հավելվածի 9.19-րդ կետով թափոնների տեղադրման աղբավայրերի (պոլիգոնների) ստեղծման ծրագրերի մշակման գործառույթները վերապահված էին ՀՀ քաղաքաշինության նախարարությանը: Սակայն ՀՀ կառավարության 2016 թվականի հոկտեմբերի 13-ի N1111-Ն որոշմամբ, որով նաև ուժը կորցրած է ճանաչվել վերոհիշյալ 1294-Ն որոշումը, նշված գործառույթը չի ներառվել ՀՀ ԿԱ առընթեր քաղաքաշինության պետական կոմիտեի գործառույթներում: Այսինքն նշված գործառույթը բաց է մնացել: 
Անհրաժեշտություն է առաջացել նաև կարգավորել ՀՀ մարզերում և համայնքներում ենթակառուցվածքների զարգացմանն ուղղված գործողությունները, այդ թվում ՊՄԳ գործիքների կիրառմամբ:
 Ելնելով վերոգրյալից ՀՀ մարզերում ենթակառուցվածքների  և ծառայությունների մատուցման բնագավառի բարեփոխումների անհրաժեշտությունը, ինչպես նաև հաշվի առնելով աղբահանության և սանիտարական մաքրման ոլորտում վերջին ամիսների ընթացքում նախարարության կողմից կատարված աշխատանքները, և ենթակառուցվածքների զարգացման բնագավառում անհրաժեշտ բարեփոխումների և կարգավորման համար նախատեսվող մեծածավալ աշխատանքները, այդ թվում հանրապետությունում սկիզբ առած «Մաքուր Հայաստան» ծրագրի շրջանակներում նախատեսվող մեծամասշտաբ աշխատանքները, որն իրականացվում է Աշխատակազմի տարածքային ներդրումային քաղաքականության և գործառնական ծրագրերի վարչության կողմից` ներդրումային և գործառնական ծրագրերին առնչվող գործառույթների հետ մեկտեղ, անհրաժեշտություն է առաջացել նշված ստորաբաժանման ներքին կառուցվածքում ստեղծել նոր բաժին, որը կիրականացնի ենթակառուցվածքների զարգացմանն ուղղված, այդ թվում աղբահանությանն ու սանիտարական մաքրմանն առնչվող գործառույթները: Մասնավորապես. համայնքներում ենթակառուցվածքների զարգացման բնագավառում ծառայությունների մատուցման համար կնքվող պայմանագրերի դաշտի կանոնակարգում, բնագավառում ներգրավված անձանց ու կազմակերպությունների գործունեության պայմանների ու պարտականությունների ու պատասխանատվությունների դաշտի բարելավում, աղբավայրերի շահագործման, նոր աղբավայրերի նախագծման, շինարարության ու շահագործման, ինչպես նաև գործող աղբավայրերի փակման ընթացակարգերի ու նորմերի մշակում, ոլորտը կարգավորող իրավական դաշտի բարելավմանն ուղղված առաջարկությունների մշակում: 
      Տվյալ բնագավառում իրականացվող քաղաքականությունը: 

ՀՀ տարածքային կառավարման և զարգացման նախարարությունը մշակում և ապահովում է օրենքով, այլ իրավական ակտերով իր իրավասությանը վերապահված բնագավառներում ՀՀ կառավարության քաղաքականության իրականացումը:

Այդ քաղաքականությունն առավել լիարժեք իրականացնելու նպատակով՝ մշտապես վերահսկվում է աշխատակազմի կառուցվածքի արդյունավետությունը, որին և միտված են նախատեսվող փոփոխությունները:

Կարգավորման նպատակը և բնույթը:

Կարգավորման նպատակն է կառուցվածքային փոփոխության արդյունքում բարձրացնել նախարարության աշխատակազմի կողմից իրականացվող աշխատանքների արդյունավետությունը:
Նախագծի մշակման գործընթացում ներգրավված ինստիտուտները և անձինք:
Իրավական ակտի նախագիծը մշակվել է ՀՀ տարածքային կառավարման և զարգացման նախարարությունում:

Ակնկալվող արդյունքը: 

Նախագծի ընդունմամբ ակնկալվում է Նախարարության գործառույթների առավել լիարժեք իրականացում և նրա գործունեության արդյունավետության բարձրացում:

